Тема: Шәйехзада Бабичтың « Ҡурайҡайға»  шиғыры 
Маҡсат:

1) Ш. Бабичтың тормош юлына һәм ижадына күҙәтеү яһау һәм уҡыусыларҙы « Ҡурайҡайға » шиғыры менән таныштырыу;
2) уҡыусыларҙың фекер йөрөтөүен,  уйлау ҡеүәһен үҫтереү;
3) Ш.Бабич ижады аша Тыуған илеңә һәм телеңә һөйөү, милли ғорурлыҡ һәм рух хистәре тәрбиәләү.
   Йыһазландырыу: «Туған әҙәбиәт» дәреслеге, шағирҙың портреты, китаптарынан күргәҙмәлектәр, буклет, үлән ҡурайы, аудиотаҫма, герб һәм флаг, слайд.
Дәрес барышы

  I. Ойоштороу мәле.
- сәләмләү
- таҡталағы шиғырҙы бергәләшеп уҡыу:

Сәләмләйбеҙ һауаны

Именлек булһын өсөн!

Сәләмләйбеҙ дуҫтарҙы

Дуҫлыҡ булһын өсөн!
II. Инеш өлөш.

    - Уҡыусылар, дәресебеҙҙең бөгөнгө темаһын белеү өсөн, аудиотаҫма тыңлап алайыҡ:

                                         (« Таштүрә» көйөн тыңлатыу)
- Нимә ишетәһегеҙ? ( ҡурай моңо, көй)
- Эйе, дөрөҫ. Был көйҙө атаҡлы ҡурайсыбыҙ Ишмулла Дилмөхәмәтов ижад иткән, ә башҡарыусыһы – Рөстәм Шәрипов.
- Тимәк, беҙ бөгөн дәрестә нимә тураһында һөйләшәсәкбеҙ?
( ҡурай )
- Шулай итеп, беҙ бөгөн дәрестә Ш.Бабичтың тормошона һәм ижадына күҙәтеү яһаясаҡбыҙ һәм уның «Ҡурайсыға» шиғыры менән танышасаҡбыҙ.

- Ҡурай тураһында нимә беләһегеҙ?
( урманда үҫкән үлән ҡурайы тураһында һөйләү һәм күрһәтеү)
- Ҡурайҙың башҡорт халҡы тормошондағы роле ниндәй?
- Был музыка ҡоралы нимәләрҙе сағылдыра?
- Ҡурайҙың нисә тажы була? Ошо таждар нимәне сағылдыралар?
( БР Дәүләт гербын һәм флагын күрһәтеү)
- ә бына ошо халҡыбыҙҙың ҡайғыһын да, шатлығын да уртаҡлашҡан, ир – егеттәр менән яуҙаш булған, быуындан – быуынға күсеп килгән ҡурай нисек барлыҡҡа килгән икән һуң? Уға нисә йәш?
     Мәшһүр ҡурайсы Юлай Ғәйнетдинов фекеренсә, ҡурай бынан 8 быуат элек билдәле булған. Сөнки « Ҡуңыр буға » эпосында ҡурай моңо тураһында һүҙ бара, ә эпоста һун төркиҙәренең Көньяҡ Уралға яу менән килгән заман сағылдырылған. Тарих буйынса, был хәл – ваҡиға б.э. II быуатына тура килә. Шулай итеп, ҡурай ғүмере тиҫтә быуаттар буйы иҫәпләнә.

III. Тема өҫтөндә эш.
 - Ә хәҙер әҫәрҙең авторына иғтибар итәйек.

- Кем ул Шәйехзада Бабич?
                                 ( уҡыусыларҙың яуаптары)
1. Шағирҙың биографияһын ҡыҫҡаса һөйләү (слайдтар менән эш итеү)
2. Китаптары менән таныштырыу.

IV. Һүҙлек эше.
- Уҡыусылар, шиғырҙы уҡыған ваҡытта, һеҙгә таныш булмаған  һүҙҙәр осраясаҡ. Шуларҙы ҡарап үтәйек:
Ҡашмау- ҡатын – ҡыҙҙарҙың боронғо баш кейеме

Селтәр – ҡатын – ҡыҙҙарҙың мәрйен, тәңкәләрҙән эшләнгән күкрәк биҙәү әйбере

Бола – восстание

Заң – мотлаҡ үтәлергә тейешле ҡанун

Өзләү – тамаҡ төбө менән көйләү.

V. Шиғырҙы уҡыу һәм анализлау.

1) уҡытыусының тасуири уҡыуы;
2) уҡыусыларҙың сылбыр менән уҡыуы;
3)  үҙ аллы уҡыу;
4) шиғырға анализ.

- Шиғырҙа нимә тураһында һүҙ бара?
- Ул кем тарафынан һөйләнелә?
- Ниндәй образдар һынландырылған?
( хәл – ваҡиғаларҙы күҙ алдына килтереү)
- әгәр ҙә әҫәрҙең төҙөлөшөнә иғтибар итһәк, һеҙ нисек билдәләр инегеҙ?
- әҫәр ниндәй жанрға ҡарай?
- Автор ниндәй тел – стиль саралары ҡулланған?
 (Өндәш һүҙҙәр: ҡурай, ҡурайҡайым

 Ҡабатлауҙар: Һөйлә – 8 тапҡыр ҡабатлана, бойороҡ һөйкәлеше ҡылымы

  Эмоциональ- экспрессив биҙәкле һүҙҙәр: ҡурайҡайға, йөрәккәй, ҡурайҡайым

    Сағыштырыуҙар: ожмах кеүек сәхрәләрҙә
    Йәнләндереүҙәр: ғазраилдың йырын йырланың
                                   үкһеп – үкһеп өҙөлөп иланың
                                   буҙтурғайҙар ҡыуанып һайраһын

                                   күктән йәм шаулаһын һ.б.)
-  Ниндәй төҫтәр ҡуллана?
        ( Ҡара – фажиғә, ҡайғы; ҡыҙыл – көрәш символы; аҡ – сафлыҡ, асыҡлыҡ )
-  Автор был юлдарҙы яҙғанда, күңеленән ниндәй ваҡиғалар тураһында әйтергә теләгән?
- Һуңғы ике строфала ниндәй заман килеүе тураһында әйтелә?  Был замандың йырҙары ниндәй булырға тейеш?
- Ҡурайҙың халыҡҡа тәьҫире, уға йоғонтоһо хаҡында ниндәй юлдарҙа яҙылған?
VI. Йомғаҡлау.
- Уҡыусылар, беҙ бөгөн нимә тураһында һөйләштек?
- Әҫәрҙең идея – проблематикаһы нимәлә?
- Автор был әҫәр менән нимә әйтергә теләгән?
- Ғөмүмән, Бабич шиғыр ижад итеүгә ифрат яуаплы ҡараған. Уның әҫәрҙәре мәғәнәүи йәһәттән дә, поэтика күҙлегенән дә бай һәм юғары пафослы.

-  Ә хәҙер ижади эш менән шөғөлләнеп алайыҡ. 
1-се төркөмгә Ш. Бабич ижады буйынса викторина һорауҙары төҙөргә;

2-се төркөмгә Ш. Бабич йәки ҡурай тураһында шиғыр ижад итергә;

3-сө төркөмгә шиғыр буйынса һүрәт төшөрөргә. 
VII. Баһалау.
VIII. Өйгә эш биреү. 
«  Халҡымдың моң шишмәһе – ҡурай » темаһына мини – инша яҙырға.
